
Devakritopanishatsara Shiva Stava

దేవకృతోపనిషత్సార శివస్తవః

బ్రహ్మైవ   త్వం త్రిధోర్ధ్వస్త్వం    గతిః పుష్టిర్మహేశ్వరః  ।
విశ్వఞ్చ విశ్వాతీతస్త్వం హుతం ప్రహుతమేవ  చ ॥౨౨॥
కృతం చాకృతమేతే చ పరమం చ పరాయణమ్ ।
నారాయణాదిజనకో హ్యర్యమ్ణో వరుణస్య హి ॥౨౩॥
జనితా త్వం తథా వాయోర్ద్యావాభూస్యోర్మహేశ్వరః  ।
సర్వేశస్సర్వసాక్షీ చ సర్వ ఏవం త్వమేవ హి ॥౨౪॥
అగ్రాహ్యస్సర్వభూతేషు  సర్వేన్ద్రియగుణాతిగః  ।
అలిఙ్గోస్యశరీరస్త్వం  వ్యాపకశ్చ సనాతనః ॥౨౫॥
వామనం త్వాం మహాదేవం సర్వేదేవా ఉపాసతే ।
త్వత్తో జాతం జగచ్ఛమ్భో స్థితం  త్వయ్యేవ లీయతే ॥౨౬॥
త్వత్తో నాస్తి పృథక్కిఞ్చిన్న భిన్నం పరమార్థతః  ॥౨౭॥
అజాం మాయాం లోహితశుక్లకృష్ణాం   బహూనస్మాఞ్జనయన్తీం  సరూపామ్ ।
అజస్త్వమేకో జుషమాణోఽనుశేషే జహాత్యేనాం భుక్తభోగామజస్త్వమ్ ॥౨౮॥
మాయాం తు ప్రకృతిం  విద్యాన్మాయినం తు మహేశ్వరమ్ ।
తవావయవసమ్భూతైర్వ్యాప్తం  సర్వమిదం జగత్ ॥౨౯॥
నేహ నానాస్తి కిఞ్చిద్వై  త్వదధిష్ఠితమేవ  హి ।
త్వామవజ్ఞాయ  దుర్మేధాః కృతకృత్యోఽభిమన్యతే ॥ ౩౦॥
న సామ్పరాయం ప్రవిదామ  బాలామూఢా వయం కేవలం త్వద్విహీనాః ।
కిఞ్చిత్తృణం చాలయితుం చ నేశాస్త్వం నో గతిః పరమం చాసి శమ్భో ॥ ౩౧॥
త్వయావృతం లోకమిదం సమగ్రం  కో వా హీనం చేతతే త్వద్విహీనః ।
ఏకో రుద్రస్త్వం   హి సర్వస్య కర్తా విశ్వాతీతః పరమశ్చేతకోఽసి ॥ ౩౨॥
సర్వభూతాతిగశ్చాత్మా కోశాతీతః పరాత్పరః ।
మహాగ్రాసస్త్వమేవేశ  మృత్యుస్త్వదుపసేచనః ॥ ౩౩॥

దేవకృతోపనిషత్సార శివస్తవః

ఓదనం తవ భూతేశ బ్రహ్మక్షత్రం   జగత్తథా ।
బ్రహ్మపుచ్ఛం  ప్రతిష్ఠా  త్వం శాన్తిరక్షరమేవ చ ॥ ౩౪॥
హృదిస్థా దేవతాస్సర్వా హృది ప్రాణే  ప్రతిష్ఠితాః   ।
హృదయం పురుషోఽసి త్వం తిస్రో మాత్రాః  పరశ్చ సః ॥ ౩౫॥
ఓఙ్కారః ప్రణవో  వ్యాపీ హ్యనన్తోఽనన్తవిక్రమః  ।
తారం సూక్ష్మం వైద్యుతస్త్వం  శుక్లం  సర్వశరీరగమ్ ॥ ౩౬॥
ఈశానో భగవాన్ రుద్రో మహాదేవస్త్వమీశ్వరః ।
పరం బ్రహ్మ  పరం ధామ పరః పారః పరాయణః ॥ ౩౭॥
శూరో వీరః పురుషో భూతసంస్థో విశ్వో విశ్వేశః ప్రాణదశ్చావ్యయాత్మా  ।
చక్షుషశ్చక్షుశ్శ్రోత్ర ఏవ త్వమీశ మనసో మనో బుద్ధేర్బోద్ధా  త్వమేవ ॥ ౩౮॥
పతిః పతీనాం పశవో వయం చాప్యస్మానహో పాసి తథాత్సి దేవ ।
త్వదుద్భవం సర్వమీశస్త్వమేకో నానేవ భాసి పురుషస్య మాయయా ॥ ౩౯॥
తిలేషు తైలం  దధినీవ సర్పిరాపస్త్రోతస్వరణీషు  వహ్నిః ।
ఏవం ప్రోతం  త్వయ్యద్వితీయే మహేశ త్వజ్జం  త్వల్లం  త్వదనం చైతదేవ  ॥ ౪౦॥
న విద్యతే గుణకర్మాది నామరూపాదిశక్తిర్జ్ఞానశక్త్యా  విభిన్నః ।
హృదయస్త్వం భూతభవ్యః పురాణో హ్యేకో వీరో వేదగుణైకవేద్యః  ॥ ౪౧॥
ఓఙ్కారాదిస్వరరూపో మహేశ విధామా త్వం వరణీయస్తథాణుః ।
మహాన్ జేతా జిగ్యశ్చాపరాజితో హ్యభ్రావకాశః  ఖఞ్చ కఞ్చ త్వమేవ ॥ ౪౨॥
విభ్రాట్  సంరాట్ భూమధామా త్వమేవ పితాసి మాతా భ్రాతృకశ్చాదివేద్యః  ।
రుజాం హరస్త్వం భిషక్పాపహీనో హ్యపాణిపాదో నిర్వికారస్త్వమాత్మా ॥ ౪౩॥
స్వయం భానః పర ఏకో జ్యోతిరేవ త్వత్తో న ఓజస్త్విష్టతమోఽస్తి  దేవః ।
త్వం న దివా నైవ  రాత్రిస్త్వమీశస్త్వం   సీమా విశ్వతశ్చక్షురీశః ॥ ౪౪॥
న వేదాన్తా నాపి వేదాశ్చ తే వై తవ జ్ఞానం  మనసైవాద్య  వృత్తమ్ ।
ఆకాశః పృథివీ సలిలం చ వాయుస్తేజశ్చాసి ప్రథితం  తే జగచ్చ ॥ ౪౫॥
విశ్వస్య నేతా విశ్వభర్తా త్వమీశస్తవ జ్ఞానాత్సర్వమేవేహ  విన్దేత్  ।
తవాజ్ఞానాన్మోహితాస్సర్వ  ఏవ తవ ప్రసాదాదమ్బయా  బోధితాస్స్మః ॥ ౪౬॥

అవస్థాతీతః  పర ఆత్మా త్వమేవ బ్రహ్మైవ   త్వం సంసరస్యాదిరూపః ।
విశోకో విమృత్యురజిఘృత్సోఽపిపాసశ్శరీరహీనోఽప్యజరః పురాణః ॥ ౪౭॥
ఋతం సత్యం నామరూపాతిగస్త్వం తవామేయరూపం కో హి వేదేదమేవ ।
ఋచో అక్షరే పరమస్త్వం మహేశ నాన్యత్వత్తో యద్భవేదేదమార్తమ్ ॥ ౪౮॥
నాన్యదృక్పశ్యతి పశ్యకస్త్వం దృష్టేర్దృష్టా   వాచ్యవాచాదిహీనః ।
విద్యాధీశస్స్వర ఏకో మహేశస్త్వమేవ త్వం వేదయోఽసీశ ఏవ ॥ ౪౯॥
నమస్తే హరసే శోచిషే తే నమస్తే అస్త్వర్చిషే దేవదేవవిశ్వాధీశశఙ్కరో వేదవేద్యః ।
అన్యత్తపన్తు హేతయో ఘోరరూపా భక్తేషు త్వం శివో భవ శత్రూనస్మాకం  జహి శూలేన
శమ్భో ॥ ౫౦॥
య ఇమం విశ్వం భువనం యాసి జుహ్వద్దష్టిః   ప్రథమో  వో మనఃపద్మసంస్థః  ।
త్వమాశిషం ద్రవిణం  ధేహి శమ్భో విశ్వకర్తా మనసా సమ్ప్రదృశ్యో ధాతా విధాతా
పరమేప్యసన్దృక్  ॥ ౫౧॥
తేషామిష్టాని  తవ పాదపూజయా సర్వం లభత్యేవ న హి సంశయోఽత్ర ।
త్వం నో మాతా త్వం పితా చోపనేతా మాతా బన్ధుః  పరమోవై గురుస్త్వమ్ ॥ ౫౨॥
త్వం దేవేషు ప్రథితో  నామతస్త్వేక ఏవేదం రుద్రస్త్వా  మనాక్పూర్వసూరాః ।
వేత్తుం చ త్వాం నూతనాశ్చాపి శమ్భో హ్యపూతపూర్తం జగదేకం త్వయార్తమ్ ॥ ౫౩॥
యద్భూతజాలం నిఖిలం వై విసృష్టమేతాదృశం  త్వాం
న విదన్తి కేచిద్ద్దృష్ట్యాన్తరేణ    పరిపశ్యన్తిమూఢాః ।
మాయానీహారప్రావృతాశాస్త్రజన్యాః   అసూస్తృప్యా భోగభాజో భువః కే ॥ ౫౪॥
యజ్ఞైర్దానైః    కామకామైశ్చ  బాలా దివః పరః పృథివ్యాస్త్వం పరశ్చ ।
దేవాసురైస్త్వం   పురోమూఢగర్భో భూతానాం త్వం మహిమా గర్భరూపః ॥ ౫౫॥
కస్త్వాం వేద భూతవర్గైర్విహీనం  వేదైర్విశ్వం  యత్వ లీనం త్వయీశే ।
అజ త్వన్నాభౌ జగదేతద్విచిత్రం  మధ్యేఽపితం యస్మిన్ విశ్వం భువనం చ త్వమేవ ॥
౫౬॥
తతో గన్ధర్వా  ఓషధీశోఽపి శమ్భో సర్వేన్ద్రియాణి  మనసా త్వాం నమామః ।
హృదా పశ్యన్తి మనసా మనీషిణో యే బ్రహ్మమన్వాన  ఉపాసతే త్వామ్ ॥ ౫౭॥
త్వామీదృశం గూఢమనుప్రవిష్టం   సహైవ  సన్తం న విజానన్తి దేవాః ।
విశ్వస్య చక్షుర్విశ్వవక్త్రోరుబాహుర్విశ్వస్పతిర్భువనస్యాస్య  గోప్తా ॥ ౫౮॥

ద్యావాభూమీ త్వత్త ఏవేద్ధరశ్మిస్సూర్యో  భ్రాజతి  ఖే సోమతారైర్గృహైశ్చ    ।
నాన్యే జానన్తి తవ భక్త్యా విహీనా హ్యజాతం త్వామీశం శరణం ప్రపన్నాః  ॥ ౫౯॥
॥ ఇతి శివరహస్యాన్తర్గతే  మాహేశ్వరాఖ్యే దేవకృతోపనిషత్సార శివస్తవః ॥
- ॥ శ్రీశివరహస్యమ్  । మాహేశ్వరాఖ్యః ప్రథమాంశః  । అధ్యాయః ౫౪ -

దేవకృతోపనిషత్స్తుతిః  ।౨౨-౫౯॥
- .. shrIshivarahasyam . mAheshvarAkhyaH prathamAMshaH . adhyAyaH 54 -

devakRRitopaniShatstutiH . 22-59..

Notes:

Deva-s దేవాః eulogize Śiva శివ as The One Who is Almighty and Above All, as

propounded in The Upaniṣat ఉపనిషత్ - the mystery that rests underneath the external

system of things.

